
M 
og 

vátryggingafélagið X v/ ábyrgðartryggingar húseiganda. 
 
 

Ágreiningur um bótaskyldu er hurð fyrir bifreiðageymslu lokaðist á bifreið hinn 
15.2.2012. 

 
Gögn. 
81. Málskot, móttekið 2.5.2012, ásamt fylgigögnum. 
82. Bréf X, dags. 29.5.2012, ásamt fylgigögnum. 
 
Málsatvik. 
M var að bakka bifreið sinni úr stöðureit nærri hurð að bifreiðageymslu í kjallara í 
tilteknu húsi í Reykjavík.  Í sömu andrá mun hurðin hafa verið að lokast og skall hún á 
afturhluta bifreiðarinnar þannig að stuðari o.fl. varð fyrir skemmdum.  Segir í málskoti 
að M hafi verið að mjaka sér fram og til baka til að komast út og þurfti að fara undir 
hurðina, en þá hafi hurðin byrjað að lokast.  Sjálfvirk lokun sé tvær mínútur og hún hafi 
ekki haft hugmynd um það.  Enginn skynjari sé á hurðinni innanverðri sem valdi því að 
hurðin stöðvist ekki þegar fyrirstaða er í vegi hennar.  M kveðst hafa fengið tiltekinn 
starfsmann hjá öryggisfyrirtæki til að taka út aðstæður.  Hafi hann gert athugasemdir við 
hurðina og sagt að hún ætti að hafa tvo skynjara, einn hvoru megin.  Fyrirkomulag 
skynjara á hurðinni byði hættunni heim og þyrfti að laga. 
 
M hefur krafist bóta úr ábyrgðartryggingu eiganda húseignarinnar hjá 
vátryggingafélaginu X.  X hefur hafnað bótaskyldu og kveður hurðina fara sjálfkrafa upp 
þegar ekið er að henni utan frá og aðrar dyr séu ætlaðar til þess að aka út úr 
bifreiðageymslunni.  Skynjarar séu neðan á hurðinni og ef einhver fyrirstaða sé fari 
hurðin sjálfkrafa upp.  X hafnar því að umrædd hurð hafi verið vanbúin og kveður hana 
standast á allan hátt þær kröfur sem til hennar eru gerðar. 
 
Álit. 
Engin gögn liggja fyrir í málinu sem staðreyna þá staðhæfingu M að hurðin hafi verið 
haldin ágalla eða að hún hafi að öðru leyti verið vanbúin þannig að eigandi 
húseignarinnar beri skaðabótaábyrgð á tjóni M.  Við svo búið á M ekki rétt á bótum úr 
ábyrgðartryggingu húseigandans hjá X 
 
Niðurstaða. 
M á ekki rétt á bótum úr ábyrgðartryggingu hjá X. 
 
 

Reykjavík,  12. júní 2012. 
 
 

Rúnar Guðmundsson hdl. 
 

 Valgeir Pálsson hrl. Jón Magnússon hrl. 


